
GIHTJEHTIMMIEN BÏJRE

Jïjtse kultuvremaadtoe muana guktie skïemtjelassem tjïelkeste jïh gïetede, man 
åvteste viehkiem åhtsa jïh gïem viehkien bïjre gihtjie. Daate eejhtegegihtjehtimmie 
lea gihtjehtimmie gusnie kultuvre jïh konteekste lea jarngesne, mij åtnasåvva gaskem 
jeatjah maana- jïh noerepsykiatrijesne. Eejhtegegihtjehtimmie lea sjïerelaakan dor-
jesovveme juktie saemien skïemtjijh jïh jeatjah skïemtjijh etnihkeles unnebelåhkojste 
salkehtidh, jïh SANKS-BUP, Sámi Klinihkka jïh Finnmarhkeskïemtjegåetie leah daam 
gihtjehtimmiem dorjeme. Kultuvrehammoedimmiegihtjehtimmie / Kulturformuler-
ingsintervjuet (KFI) dennie gaskenasjonaale diagnovsesysteemesne DSM-V lea dam 
guhkiebasse evtiedamme. Daate gihtjehtimmieviehkie dovne saemien jïh nöörjen 
versjovnesne gååvnese. 

Maahta gihtjehtimmiem vaeltedh goh aktegh soptsestalleme jallh maahta dam 
juekedh jieniebinie soptsestalleminie. SANKS-BUP:esne v.g. naan gyhtjelassh daamtaj 
voestes soptsestallemisnie gihtjesuvvieh, jeatjah gyhtjelassh gihtjesuvvieh skïemtji-
jegihtjehtimmesne, mearan gyhtjelassh fuelhkietsiehkiej bïjre gåalmadinie soptsestal-
lemisnie gihtjesuvvieh.

Vïhtesjadth daate såemiesmearan lea gihtjehtimmie struktuvren mietie, jïh ij giht-
jemegoere. Daate sæjhta jiehtedh soptsestalleme byöroe dan iemie årrodh goh gåare-
de jïh båehtjierdæjja ij daarpesjh gyhtjelasside fulkedh dan raeriestamme öörnegen 
mietie. Gyhtjelassh leah goh viehkie, guktie båehtjierdæjja maahta dejtie fïereguhten 
fualhkan sjïehtedidh. Gosse daerpies vååjnoe, byöroe minngebe gyhtjelassh gihtjedh.

Vihkele båehtjierdæjja eejhtegidie beavna aajkoen bïjre gihtjehtimmine åvtelen 
gihtjehtimmie aalka. Jiehtieh aaj åenehkslaakan maam akt teeman bïjre fïerhten 
kapihtelen åvtelen. Raeriestimmie bïevnesidie gihtjehtimmien bïjre eejhtegidie lea 
vadtasovveme vuelielisnie. Lissine viehkie vadtasovveme båehtjierdæjjese fïerhten 
kapihtelasse, åenehks buerkiestimmine aajkoste jïh teeman fåantoen bïjre.

(VÏHTESJH: Maahta eejhtegesoptsestallemem darjodh gåabpegi eejhtegigujmie 
stïeresne jallh ajve aktine eejhtegijstie. Gyhtjelassine vuelielisnie baakoe «DIJJIEH» 
åtnasåvva dejnie åssjaldahkine gåabpegh eejhtegh leah stïeresne. Maahta baakoet-
jïertem DÅERIESMOERH, mij daamtaj åtnasåvva gyhtjelassine, baakoejgujmie låtnodh 
mah maanan dåeriesmoerh jallh vuesiehtimmiefåantoem buerkiestieh).

Daan biejjien edtjebe joekoen maanan kultuvremaadtoen bïjre soptsestalledh. 
Goh båehtjierdæjjah daarpesjibie mijjen skïemtjiji kultuvrem guarkedh jïh 
guarkedh guktie byjrese dåeriesmoeride baajnehte. Soptsestalleme sæjhta 
årrodh dan bïjre goh guktie dijjieh goh fuelhkie buerkiestidie jïh tjïelkestidie 
maanan dåeriesmoerh, mejtie dijjieh viehkiem ohtseme aarebi, guktie dijjieh 
pryöveme dåeriesmoeride gïetedidh, jïh mejtie sååjhtoe kultuvremaadtoe jïh 
byjrese leah tsiehkiem baajnehtamme. 

Raeriestimmie guktie gihtjehtimmiem eejhtegidie åehpiedehtedh:



4

Gyhtjelassh eejhtegidie:

Aajkoe daejnie boelhkine lea daajroem åadtjodh guktie eejhtegh jïjtjh 
dåeriesmoeride buerkiestieh, man itjmies dah tuhtjieh dåeriesmoerh leah, 
guktie tuhtjieh lea viehkiem åadtjodh BUP:ste, jïh guktie dah dåeriesmoeride 
sijjen sosijaale vearman åehpiedehtieh. Fåantoe daejtie gyhtjelasside lea 
skïemtjijh jïh vuesiehtimmes-instaanse daamtaj maehtieh dåeriesmoeride 
joekehtslaakan vuejnedh, jïh man vihkele vuesiehtimmie lea. Joekoen vihkele 
eejhtegi jïjtsh buerkiestimmieh govledh gosse fuelhkie unnebelåhkoe- 
kultuvreste båata mij dehtie nöörjen jienebelåhkoekultuvreste joekehtadta.

Viehkie båehtjierdæjjese

• Voestegh sïjhtem maaje dijjieh dåeriesmoeride buerkiestidie guktie jïjtjh  
dejtie dååjrede.

• Daamtaj joekehts mïelh akten dåeriesmoeren bïjre – vuesiehtimmien  
gaavhtan man itjmies daate lea. Mah numhtie dijjen luvnie?  
Jis jaavoe, tjïelkestehtede.

• Gaajhkesh fuelhkesne lin sïemes viehkiem åadtjodh BUP:ste?  
Jis ijje, tjïelkestehtede.

• Dåeriesmoerh jeatjabidie fuelhkesne baajnehtieh? Jis jaavoe, guktie?

• Mij dijjem jeenjemes pleekie gosse lea dåeriesmoeri bïjre?

• Guktie maanagïerte /skuvle dåeriesmoeride buerkeste jïh man itjmies dah 
vienhtieh dåeriesmoerh leah?

• Eejhtegh daamtaj dagkerh dåeriesmoerh ånnetji jeatjahlaakan  
tjïelkestieh jeatjabidie fuelhkesne jïh voelpide. Guktie dijjieh provhkede 
maanan dåeriesmoerh tjïelkestidh jeatjabidie?

1. KAPIHTELE:
FUELHKIEN JÏJTSE BUERKIESTIMMIE 

DÅERIESMOERESTE

Viehkie båehtjierdæjjese

Aajkoe daejnie boelhkine lea eejhtegi tjïelkestimmieh dåeriesmoeride  
åadtjodh. Dah maehtieh jeatjahlaakan årrodh goh jeatjebh fuelhkesne, 
skuvlesne jïh voengesne dejtie guarkoeh. Vïhtesjh eejhtegh maehtieh jienebh 
fåantoeh buektedh. Naakenh maehtieh vïenhtedh dåeriesmoerh leah illedahke 
mestie akt nåake mij lea dej jieliedisnie sjugniehtovveme, dåeriesmoerh leah 
mubpiej skåltoe, fysiske skïemtjelasse lea fåantoe, dåeriesmoerh slïektesne 
gååvnesieh jallh voejkenen /eksistensijelle fåantoem utnieh, jnv. Tjïelkestim-
mieh fåantoej bïjre maehtieh kultuvren gaavhtan årrodh jïh maehtieh tjïel-
kestimmeste joekehtadtedh mij tjaalegisnie tjåådtje dehtie instaanseste mij 
gihtjehtæmman vuesiehtamme. Eejhtegi jïh byjresken jïjtsh tjïelkestimmieh 
leah vihkele daejredh juktie daate maahta viehkiehtidh dåeriesmoerem buer-
ebe guarkedh, jïh nænnoesåbpoe ektiedimmiem båehtjierdimmesne vedtedh. 

Gyhtjelassh eejhtegidie:

• Dijjieh jïjtjh ussjedamme mij maahta dåeriesmoeride tjïelkestidh?

• Maam maana jïjtje jïh jeatjebh fuelhkesne vienhtieh dåeriesmoeride  
tjïelkestieh?

• Maam voelph jïh jeatjebh voengesne vienhtieh?

• Maam maanagïerte /skuvle veanhta dåeriesmoeride tjïelkeste?

2. KAPIHTELE: 
FUELHKIEN TJÏELKESTIMMIE  

DÅERIESMOERIDE

3. KAPIHTELE:
DÅARJOE JÏH STRESSOVRH

Viehkie båehtjierdæjjese
Aajkoe daejnie boelhkine lea goerehtidh mennie sosijaale /kulturelle konteek-
stesne fuelhkie veasoeminie, jïh guktie byjrese dej bïjre lea dåarjoe dejtie, jïh 
mah maajsoeh mah gååvnesieh. Dagkeres bïevnesen tjïrrh maahta dåeriesmo-
eride akten stuerebe kulturelle / sosijaale konteekstese bïejedh. 

Gyhtjelassh eejhtegidie:

• Dijjieh viehkiem åådtjeme mubpijste fuelhkesne jallh voelpijste jallh  
jeatjabistie guktie tsiehkie aelhkebe sjædta?  
Jis jaavoe, magkeres viehkie jïh giejstie?

• Mah såemies maajsoeh fuelhkesne jallh byjresisnie man åvteste geervebe 
dåeriesmoeride haalvedh (v.g. dåeriesmoerh ektieårroemisnie, ekonomeles 
tsagkesh jallh sïerredimmie)?  
Jis jaavoe, mah?

• Mij akt maanagiertesne /skuvlesne jallh maanan voelpebyjresisnie mij 
dåeriesmoeride baajnehte? Jis jaavoe, guktie?

4. KAPIHTELE: 

JÏJTSEHAALVEME JÏH VIEHKIEOHTSEME

Viehkie båehtjierdæjjese
Aajkoe daejnie boelhkine lea daajroem åadtjodh guktie eejhtegh dåeriesmo-
eride haalvoeh. Joekehts haalvemevuekieh joekehts kultuvrine. Gyhtjelassh 
dovne aarebi jïh daaletje viehkieohtsemem goerehtieh, jïh baahtseme heal-
soedïenesjidie, kulturelle jïh gïeleldh heaptoeh gosse gaskesem åtna viehkie-
abparaatine, vuajnoeh jïh dåajvoeh viehkieabparaatese, dååjreme nåhtoe jïh 
åtnoe aerpievuekien davvoejijstie jallh religijööse åvtehkijstie  
(v.g. tjåadtjoehtæjja læstadijanen åålmegisnie).

Gyhtjelassh eejhtegidie:

• Guktie dijjieh jïjtjh pryöveme dåeriesmoeride gïetedidh?

• Dijjieh pryöveme viehkiem åadtjodh aarebi?  
Jis jaavoe, maam viehkide jallh mah viehkieh dijjieh åådtjeme?

• Geerve orreme dam viehkiem åadtjodh maam dijjieh lidh daarpesjamme  
(v.g. faatoes gïele- jallh kultuvremaahtoe båehtjierdimmiedïenesjistie)?  
Jis jaavoe, buerkiestidie.

• Dijjieh jeatjebh gaskesadteme viehkieabparaaten ålkolen – v.g. almetjh  
mejtie dijjieh daejrede maehtieh davvodh, jallh hearra jallh jeatjebh?  
Jis jaavoe, magkeres viehkie?

• Religijovne jallh jaahkoe vihkele dijjese jallh fualhkan? Jis jaavoe, buerkiestidie.

• Magkeres viehkie jallh båehtjierdimmie dijjieh tuhtjidh stööremes  
nåhtoem utni? Mij ij lij nuhteligs?

• Daelie gosse dijjieh diekie båateme, mah dåajvoeh utnede don veahkan maam 
maehtede daesnie åadtjodh?

• Naan jeatjah såarhts viehkie maam datne /dijjieh jallh jeatjebh  
(fuelhkie, voelph, jeatjah) vienhtieh sæjhta nuhteligs årrodh dijjese  
daaletje tsiehkesne? Jis jaavoe, buerkiestidie.

5. KAPIHTELE:
FUELHKIEN VIHKELESVOETE

Aajkoe daejnie boelhkine lea fuelhkiestruktuvrem, faamoem fuelhkien gaskemsh, 
fuelhkien veasomem jïh fuelhkien sosijaale viermiem goerehtidh. Guhkiebasse: ræh-
pasvoete/tabuve psykiske dåeriesmoeri bïjre, maanan relasjovnh jïh ektiedimmie 
mubpide fuelhkesne, jïh fuelhkien vierhtieh. Gyhtjelassh maanabijjiedimmien bïjre 
leah vihkele juktie fuelhkien kulturelle nåårmh jïh aarvoeh guarkedh. Boelhkesne 
gyhtjelassh gaskem jeatjah njoelkedassi jïh rutijni bïjre, jïh giehtjedimmievuekiej jïh 
hoksen /lïhkesvoeten bïjre. Minngemes eejhtegidie birrie jïjtsh bijjiedimmien bijjelen 
ussjedadtedh viertiestamme dejnie maam sijjen maanese vedtieh, naakede mij 
maahta bïevnesh vedtedh dej bieliej bïjre kultuvren aerpievuekien maanabijjiedim-
mesne mah annje åtnasuvvieh jïh mennie mieresne orre vuajnoeh jïh praksise leah 
åtnose vaaltasovveme. 
Ovryöktesth giehtjedimmievuekiej bïjre: Såemies kultuvrine, v.g. saemien kultu-
vresne, daamtaj ovryöktesth gaskesadtemevuekieh åtnasuvvieh. Sijjeste ryöktesth 
maanese jiehtedh maam edtja darjodh jallh ij darjodh, eejhtegh maehtieh ovryök-
testh vuekieh nuhtjedh dåemiedimmiem stuvrehtidh. Akte dagkeres vuekie mij lea 
åtnasovveme saemien maanabijjiedimmesne lea «neerrehtimmie» mij maanam vie-
hkehte guarkedh maam byöroe darjodh / ij darjodh bielelen dam ryöktesth jiehtedh.

Viehkie båehtjierdæjjese

Daesnie  
maehtebe buerebe 
bijjieguvviem åadt-
jodh jis genograme 

viehkievierhtine 
åtnasåvva soptses-

tallemisnie

Gyhtjelassh eejhtegidie:

Relasjovnh jïh ektiedimmie fuelhkien sisnie

• Man gallesh lidie fuelhkesne? (oktegh, maadthfuelhkie, stoerrefuelhkie/slïekte) 
(Mujhtieh gihtjedh krist-eejhtegi/faadteri bïjre, neebnetji bïjre).

• Naaken fuelhkesne maam dijjieh tuhtjede maana eevre seammalaakan dåemede 
goh, jallh lea seammalaakan goh?

• Dijjen slïekte ektiedimmiem aalkoejieliemassese åtna goh båatsoe,  
jåartaburrie, gööleme jallh kombinasjovnejielemh?  
Jis jaavoe, guktie dïhte dijjen jieledevuekiem/aarkebiejjiem baajnehte?  
Daate maahta dåeriesmoeride baajnehtidh hijvenlaakan jallh nåakelaakan?

• Guktie sïjhtede fuelhkien sosijaale viermiem buerkiestidh (slïekte, åahpetjh jïh voelph)?

• Lidh maahteme naakenigujmie fuelhkesne soptsestidh dåeriesmoeri bïjre?  
Jis jaavoe, giejnie?

• Guktie sïjhtede tsiehkiem buerkiestidh dijjen jïh maanan gaskemsh?  
Enn tsiehkie maanan jïh jeatjah fuelhkielïhtsegi gaskemsh?

• Giejnie maana stööremes ektiedimmiem åtna daelie?

Fuelhkien vierhtieh

• Mij fuelhkien veaksahkommes bielieh?

• Mij maanan veaksahkommes bielieh?

Bijjiedimmie

• Gïeh fuelhkesne leah meatan maanan bijjiedimmesne (v.g. aahkah gon aajjah, 
faadterh, jeatjebh fuelhkesne jallh vijriedamme fuelhkie) jïh guktie?

• Gie jeenjemes muana bijjiedimmesne maaneste – mah naakenh  
fuelhkesne mah vielie muenieh goh jeatjebh?

• Såemies vigkieh jallh ov-sïemesvoeth fuelhkesne maanabijjiedimmien bïjre? 
(v.g ov-sïemesvoete eejhtegi gaskem, joekehtsh slïekti gaskem).

• Guktie njoelkedassigujmie jïh rutijnigujmie maanese (v.g. rutijnh  
maalestahkide, åeremetïjjese, gåessie maana edtja gåetesne årrodh, åtnoe 
daatovreste leaksoebarkoe)?

• Gellie eejhtegh sijjen maanajgujmie åerieminie. Guktie lea dijjen fuelhkesne?

• Maanan naan vihties barkoelaavenjassh gåetesne (v.g. tjiehtjelem sjeakodh,  
lihtiebïssememaasjinam döömedh), jïh tuhtjede maanah byöroeh  
barkoelaavenjassh gåetesne utnedh?

• Dijjen joekehts krïevenassh nïejtide jïh baernide bijjiedimmesne  
dijjen fuelhkesne, jïh mah? 

• Maam darjode ihke maana edtja darjodh maam dijjieh sïjhtede edtja darjodh? 
(ryöktesth jallh ov-ryöktesth giehtjedimmievuekieh goh v.g. neerrehtimmie. 
Mujhtieh aaj gihtjedh mejtie aahkah gon aajjah jïh jeatjah geerve almetjh  
fuelhkesne jeatjah giehtjedimmievuekieh nuhtjieh).

• Maam darjode juktie maanam tjöödtjehtidh jis vestieslaakan dåemede  
(v.g. tjïelkestidh, striengkieslaakan soptsestidh, baajedh oktegh årrodh/  
«time out», fysiske bysvehtse)?

• Maam darjode juktie maanam soelkehtidh gosse lea håjnan?

• Maam maanine ektine darjode gosse edtjede murriedidh jïh lustestalledh?

• Daamtaj bijjiedimmievuekie jorkese boelveste boelvese. Bijjiedimmie maam 
dijjieh åadtjoejidh goh maana baajnehtamme guktie dijjieh jïjtjedh maanam 
bijjiedidie? Jis jaavoe, tjïelkestehtede.

• Mïsse stööremes leavloem bïejede bijjiedimmesne, jïh mij dijjen mïelen mietie 
lea ulmie bijjiedimmine?

6. KAPIHTELE: 
GÏELE JÏH KULTUVREEKTIEDIMMIE

Daate boelhke lea eejhtegi jïh maanan kulturelle identiteeten bïjre jïh  
joekoen leavloem beaja eejhtegen gïele- jïh kultuvreektiedimmiem  
goerehtalledh. Aaj vihkele daajroem åadtjodh mejtie aarebi daaroedehteme-
histovrije jïh vuj aaj histovrijes traavmah leah maahteme eejhtegidie baajne-
htidh sijjen eejhtegeråållesne. Voerkelidie aaj daaletje sïerredimmiedååjresh 
jïh irhkemem, jïh guktie dïhte lea fuelhkien jïh maanan dåeriesmoerh  
baajnehtamme.

Viehkie båehtjierdæjjese

Gyhtjelassh eejhtegidie:

• Maam gïelide dijjieh fuelhkesne soptsestidie?  
(Guvvedh ev. lingogramem / gïelekaarhtem)

• Dijjieh goh eejhtegh seamma jallh joekehts kulturelle maadtoem utnede?  
Jis joekehts, daate maanam baajnehte (v.g. gïeleveeljeme, vuekieh jïh  
aerpievuekieh, fuelhkien darjomh)?

• Guktie sïjhtede ektiedimmiem buerkiestidh maam jïjtjedh (aalkoe)kultuvrese 
utnede?

• Dijjieh sïerredimmiem dååjreme jallh jeatjah nåake dååjresh åtneme fuelhkien 
kulturelle maadtoen gaavhtan? Hijven dååjresh?  
Sååjhtoe dagkerh dååjresh leah fåantojne orreme dåeriesmoeride?

Fuelhkien gïele jïh kulturelle ektiedimmie

Maanan gïele jïh identiteete (saemien fuelhkiej bïjre, men maahta 
dam sjïehtedidh jeatjah unnebelåhkojde)

Histovrijes traavmah jïh sïerredimmie (saemien fuelhkiej bïjre, men 
maahta dam jeatjah unnebelåhkojde sjïehtedidh)

• Maana saemiengïeleldh jallh nöörjengïeleldh maanagiertesne /skuvlesne 
vaadtsa?

• Guktie skuvle /maanagïerte maanan saemien maadtoem gorrede?

• Dijjieh maam akt sjïere darjode juktie maanan saemien gïelem nænnoestidh, 
jïh maam?

• Dijjieh maam akt jeatjah darjode juktie maanan ektiedimmiem saemien 
kultuvrese nænnoestidh (v.g. aerpievuekien saemien beapmoe, eatnamisnie 
mïnnedh, vijredh, gööledh, saemien vaarjoeh /saemien vætnoe)?

• Maana irhkemem jallh ålkoestimmiem dååjreme sov saemien maadtoen 
gaavhtan?

• Daaroedehtemepolitihke lea dijjen slïektem baajnehtamme gosse fuelhkien 
histovrijasse vuartasjidie (v.g. aarebi dååjrehtimmieh internaatine jïh  
etnihkeles sïerredimmie)?

• Jis jaavoe, dïhte jïjtjedh jieledh baajnehtamme (v.g. internaatejielede, tsiehkie 
eejhtegidie, åerpienidie jallh jeatjah lïhke almetjidie mij leah tsoepkenamme)?

• Fuelhkie plaakenamme dåaratraavmijste?

• Jis jaavoe, vïenhtede dïhte lea jïjtjedh jïjtjedomtesem jallh psykiske healsoem 
baajnehtamme?

7. KAPIHTELE: 
SKÏEMTJIJE – BÅEHTJIERDÆJJA-RELASJOVNE

Aajkoe daejnie minngemes boelhkine lea åadtjodh daejredh mejtie eejhtegh 
gïeleheaptojste jallh kulturelle joekehtsijstie båehtjierdimmietsiehkesne  
tjoeperdieh, naakede mij maahta leajhtadimmiem jïh gaskesadtemem  
båehtjierdimmesne giehpiedidh. Soptsestalleme galhkoe gosse eejhtegh  
maehtieh nåhtoem evalueeredh.

Viehkie båehtjierdæjjese

Gyhtjelassh eejhtegidie:

• Muvhten aejkien skïemtjije jïh båehtjierdæjja maehtieh sinsitniem  
båajhtoehlaakan guarkedh jis dej lea joekehts maadtoe jallh joekehts dåajvoeh 
båehtjierdæmman. Dijjieh destie tjoeperdamme, jïh maehtebe vielie darjodh 
juktie maanese dam båehtjierdimmiem vedtedh maam dijjieh vïenhtede dïhte 
daarpesje?

• Maehtede minngemes ånnetji jiehtedh guktie dijjieh lidie daam  
soptsestallemem dååjreme? Lij naakede maam dijjieh tuhtjidh lij geerve jallh ij 
leah viehkine orreme? Mij lij stööremes viehkie dijjese?


